
LABURPENA

2024. urtean kata bidezko miaketa arkeologikoa egin da El Raso deitzen den inguruan, Lezaun 
herrian. Lortutako emaitzei esker baieztatu ahal izan da bi erromatar kanpamentu militarren 
aurrean gaudela, aldi baterakoak biak eta, beraz, castra aestiva motakoak. Sertoriar guden (80-
72 g.a.) testuinguruan koka daitezke, hala ere, elkarren ondoan daude eta ezaugarri desberdinak 
dituzte, horregatik, hasierako hipotesia da bi momentu desberdinetan emandako mugimendu tak-
tikoei erantzuten dietela.

Gako hitzak: erromatar kanpamentuak; Lezaun; castra aestiva; Sertoriar gudak.

RESUMEN

En el año 2024 se llevó a cabo una prospección arqueológica con catas en el paraje denominado 
El Raso, en Lezaun. A partir de los resultados obtenidos se ha podido confirmar que nos hallamos 
ante dos campamentos militares romanos, ambos de campaña, por tanto, castra aestiva. Pueden 
encuadrarse en el contexto de las guerras Sertorianas, aún así, se hallan muy próximos y poseen 
características muy distintas, por ello, la hipótesis inicial es que ambos responden a movimientos 
tácticos que se producen en momentos diferentes.

Palabras clave: campamentos romanos; Lezaun; castra aestiva; gerras Sertorianas.

ABSTRACT

In 2024, an archaeological survey was carried out in the area called El Raso, in Lezaun. The results 
obtained, confirmed that we are dealing with two Roman military camps, both campaign camps, 
therefore, castra aestiva. They can be placed in the context of the Sertorian wars, even so, they 
are very close and have very different characteristics, therefore, the initial hypothesis is that both 
respond to tactical movements that occur at different times.

Keywords: roman camps; Lezaun; castra aestiva; Sertorian wars.

	 1. SARRERA. 2. 2024KO EKINALDIAREN LABURPENA. 3. ONDORIOAK. 4. BIBLIOGRAFIA.

1. SARRERA

Lezaun herria kokatzen da Urbasa eta Andia 
mendilerroen arteko pasabidean, hegoaldeko 
aldean. El Raso deitzen den ingurunea herri-
gunetik 500 metrotara aurkitzen da, ipar-men-
debaldera. Magal leunak aurkitzen dira ber-
tan, hainbat errekastorekin tartekatuak, eta 
horrek ematen dio mendi-bizkar erliebea ingu-
runeari (1. irudia). Horietako batean kokatzen 
dira erromatar kanpamentuak, 850 eta 1100 
m arteko altueran (2. irudia).

2024. urtean lau kata eta ebakidura bat 
egin dira, horietako hiru A kanpamentuan, 
laugarren kata bat eta ebakidura bat defentsa 
lerroan, berriz, B kanpamentuan. Jarduera 
horrek erantzun zion Lezaungo udalak Aran-
zadi Zientzia Elkarteari egindako enkarguari. 
Hala ere, lanaren jatorria hiru urte atzerago 
bilatu behar da, 2021ean; urte hartan ausazko 
bi aurkikuntza eman ziren, kaligetarako bi 
tatxeta (clavi caligarii), erromatar arkeologia 
militarraren testuinguruan, fosil-gida diren 
material esanguratsuak. Horietatik abiatuta, 

azaleko miaketa egin zen, baita berrikusi ere 
ortoargazki eta Lidar serie desberdinak. Eta 
horrela, ortoargazki serie bakarrean bazen 
ere, identifikatu zen A kanpamentua. Hasie-
rako informazio hori oinarri hartuta, azaleko 
miaketa ekinaldi baterako baimena eskatu zen 
2022an, mota horretako aztarnategiak iker-
tzeko ohiko metodologia estandarra erabilita, 
hau da, magnetikoa. Administrazioak eskaerari 
uko egin zion baina, trukean, kata bat egiteko 

3 /

1. irudia. El Raso. Ikuspegi orokorra (arg. Javier Gaspar 
Zugasti).

2. irudia. El Raso A eta B. Kokapenak eta oinplantak (Nafarroako Gobernua, 1:5000; AMV moldatua).

aukera eman zuen, eta hala egin ere. Besteak 
beste, bi tatxeta eta Turiaso txanpon-etxeko as 
bat (D.C.P. 1. emisioa, B2 mota. g. a. II. men-
dearen bukaera) topatu ziren bertan eta, hala, 
argi baieztatu ahal izan zen egituraren izaera 
kanpamentala erromatarra (Martínez, 2023).

2. 2024KO EKINALDIAREN LABURPENA

Tokiaren ikerketan sakontzeko ekinaldi 
berria planteatu zen 2024an. Aurrekariak 
kontuan hartuta, jarduera eremua zabaldu zen 
eta egitura berria sartu egitasmoan. A kanpa-
mentutik iparraldera, hurbil, terraza zabala 
dago (2. irudia). Ez du funtziorik betetzen 
ekonomia tradizionalean, baina dituen ezau-
garrien arabera defentsa-sistemekin homolo-

gatu daiteke eta horregatik interesgarritzat 
hartu zen hura aztertzea egiaztatzeko beste 
kanpamentu bat izan zitekeen edo ez. Ikerketa 
gauzatzeko, ohiko metodologia estandarrari 
gehitu zitzaion katak egitea, baita ebakidura 
bat terrazan ere. Aurrekoan bezala, adminis-
trazioak ez zuen eman baimena mota horre-
tako aztarnategietan oinarrizkoa den miaketa 
magnetikoa egiteko.

Hiru kata egin ziren A kanpamentuan. Bitan 
egiaztatu zen, berriro ere, sekuentzia estrati-
grafikorik ez dagoela azaleraren gehienean, 
ezta okupazio mailarik, aldi baterako erro-
matar kanpamentuetan ohikoa izaten den 
bezala, baina kata batean tatxeta bat topatu 
zen, berriro ere, ohikoa den bezala (3. irudia). 
Hirugarren kata bat egin zen kanpamentuaren 

5 /

3. irudia. El Raso A. Erromatar kaligatarako tatxeta (clavus caligarii). AMV 2024. 

iparraldera, tumulu itxurako egitura batean. 
Horretan, harlauzez egokitutako zoru moduko 
bat topatu zen, baita historiaurre berantiarreko 
eskuz egindako zeramika zati batzuk ere.

B kanpamentuan kata bat egin zen espa-
rruaren barruan; bertan, ez zen egiturarik ezta 
okupazio mailarik aurkitu, baina bai nauheim 
motako burdinezko fibula bat (4. irudia), baita 
mota bereko bigarren fibula baten zatia (ahoa 
eta arkuaren hasiera), burdinez eginda ere. 
Ebakidura, berriz, terrazan egin zen, ekialdeko 
muturrean eta bertan dagoen bidexka baten 
ondoan. Bertan, egiaztatu ahal izan zen terraza 
artifiziala zela, horma bat izan zuela kanpora 
begira hari eusteko, lurrez eginda dagoela eta 
ondo egituratuta dagoela, baita bestelako ego-
kitzapenak ere, hau da, erromatar ejerzituak 
ekinaldi militar baten zehar egiten dituen ohiko 
defentsa lerroen ezaugarriak dituela (agger).

3. ONDORIOAK

Egindako jardueren emaitzek baieztatu ahal 
izan dute El Raso ingurunean bi aldi baterako 
bi erromatar kanpamentu militar daudela. A 
kanpamentuaren defentsa lerroaren kontser-
bazioa azalean irregularra da, baina ortoar-
gazkian ikusten dena kontuan hartuta, esan 
daiteke 13-14 hektareatako azalera duela, oin-
plantaren diseinuak oinarri errektangularra 
duela, zenbait zuzenketekin magalaren erlie-
bera egokitzeko, eta lurrez eta bertoko harriz 
egindako defentsa lerroa duela. B kanpamen-
tua, aldiz, defentsa lerroa (agger) terraza zabal 
eta altu batetan oinarritzen da. Atal batzuetan 
galduta dago edo ez da antzematen, horregatik 
ez dago zehazterik une honetan betetzen zuen 
azalera. Materialei dagokienez, ohikoenak eta, 
hortaz, esanguratsuenak diren kaligetarako 
tatxetak topatu dira, baina adierazgarriak dira 

4. irudia. El Raso B. Nauheim motako fibula, burdinezkoa. AMV 2024.

ere nauheim motako fibulak, hain juxtu ere, 
burdinez egindakoak espresuki lotzen direlako 
mundu militarrarekin eta guda testuingurue-
tan askotan ematen zen lehengai batzuen eska-
siarekin. 

Kronologiari eta funtzioari dagokionez, 
ditugun datuak mugatuak direla, oraingo 
hipotesia da g.a. I. mendearen hasieran edo 
lehenengo erdialdean egon behar direla, Ser-
toriar guden testuinguruan, kontuan hartuta 
nauheim fibulak eta Turiasuko asaren zirkula-
zio aldia batetik, baina baita bestetik kanpa-
mentu bien ezaugarriak eta kokapena ere.

Erantzunak baino, galderak daude, ohikoa 
izaten denez aztarnategi batenganako hur-
bilketa egiten denean. Guda testuinguruan 
altxatutako kanpamentuak dira, izan ere, A 
kanpamentuak tropa mugimendu oso handia 
erakusten du, estimazio batzuen arabera, 13-14 
hektareatako azalerak legio oso bat har lezake 
eta. Kanpamentu bien arteko erlazioa zein den, 
edo dagoen, ez dago zehazterik orain, hala ere, 
elkarrengandik oso hurbil daude eta ezauga-
rri desberdinak dituzte, horregatik, pentsa 
daiteke momentu desberdinetan egindako bi 
mugimendu taktikoei erantzuten dietela.

Datuek ez dute ahalbidetzen mundu indi-
genaren aurkako oldarraldi zuzenaren ideia. 
Ingurune hurbilenean, kokapenek ikusiz kon-
trolatzen duten eremuan, ez dago Burdin Aroko 
herri harresiturik. Eta haratago geratzen dire-
nak, Errezumendi (Riezu) bezalakoak, ez dute 
erasoaren zantzurik (Sagredo, 2021).

Seguruenik, El Rasoko kanpamentuak lotu 
behar dira Urbasa eta Andia mendilerroen 
kontrolarekin; baliabide ugari daude bertan, 
baita bide eta ibilbide ere, guda testuinguru 
batean estrategikoak izan daitezkeenak. Zen-
tzu horretan, oso adierazgarria da kokapen 
horretatik hurbil Allideko erromatar postu 
militarra dagoela (Martínez, 2009), berandua-
gokoa, baina indartzen duena ingurunearen 
eta bideen gaineko kontrolaren beharra. Erro-
matar militarrekin ere lotu beharko lirateke 
Andiako mendilerroan zehar, iparralderago 
bereziki, izandako zenbait aurkikuntza, batez 
ere tatxetak (Elkartea, 2017).

